
Ermənistan Kəlbəcərin tam təhvil verilməsi 
üçün noyabrın 25-dək vaxt istəyib

AZƏRTAC xəbər  verir 
ki, bunu Azərbaycan 
 Prezidentinin köməkçisi – 
Prezident  Administrasiyasının 
xarici siyasət məsələləri 
şöbəsinin müdiri Hikmət 
Hacıyev noyabrın 15-də 
keçirilən brifinqdə bildirib.

Ermənilərin bəyanatda 
göstərilən rayonlardan çıxarıl-
ması işlərinin davam etdiyini 

bildirən Hikmət Hacıyev de-
yib: “Bəyanatın tələblərindən 
biri Kəlbəcərin noyabrın 
15-dək təhvil verilməsi idi. 
Lakin Ermənistan tərəfi 
Rusiya vasitəsilə bu vaxtın 
uzadılması üçün müraciət 
edib. Hava şəraiti çətinləşir, 
o istiqamətdən yalnız bir 
yol var və yolun ötürücü-
lük qabiliyyəti aşağıdır. 

Azərbaycan bunu nəzərə 
alaraq, humanistlik nümayiş 
etdirib və Kəlbəcərin noyab-
rın 25-dək təhvil verilməsinə 
razılıq verib. 

Öhdəliklər qüvvədə qalır, 
vaxtın uzadılması ilə bağlı 
xüsusi bəyanat imzalan-

masına ehtiyac yoxdur”. 
Azərbaycan Prezidentinin 
köməkçisi qeyd edib ki, 
noyabrın 20-də Ağdamın, 
dekabrın 1-dək isə Laçının 
təhvil verilməsi nəzərdə 
tutulur.

Azərbaycan və Rusiya xarici işlər 
nazirlərinin telefon danışığı olub

 � Noyabrın 15-də 
Azərbaycanın Xarici İşlər naziri 
Ceyhun Bayramov ilə Rusiyanın 
Xarici İşlər naziri Sergey 
Lavrovun telefon danışığı olub.

Xarici İşlər Nazirliyinin Mətbuat 
Xidməti İdarəsindən bildiriblər ki, tərəflər 
bölgədə mövcud olan son durumu, 
10 noyabr tarixli üçtərəfli bəyanatın 
icrası, razılaşmadan irəli gələn bir sıra 
məsələlərin, o cümlədən, humanitar 
xarakterli tədbirlərin reallaşmasında 
əlaqələndirmənin həyata keçirilməsi ilə 
bağlı fikir mübadiləsi aparıblar.

Nazirlər, həmçinin qarşılıqlı maraq 
doğuran digər məsələləri müzakirə 
ediblər.

Azərbaycan Respublikasının Prezidenti 
İlham Əliyev, Ermənistan Respublikasının baş 
naziri Nikol Paşinyan və Rusiya Federasiyasının 
Prezidenti Vladimir Putinin noyabrın 10-da 
imzaladığı birgə bəyanatın icrası istiqamətində 
işlər davam etdirilir. Ermənistan Kəlbəcərin tam 
boşaldılması üçün noyabrın 25-dək vaxt istəyib.

Kəlbəcərdə mülki əhalinin məskunlaşdırılması 
tamamilə qanunsuz xarakter daşıyır

 � Azərbaycanın Kəlbəcər rayonunda qeyri-qanuni 
məskunlaşmanın nəticələri aradan qaldırılmalıdır. BMT Təhlükəsizlik 
Şurasının da Kəlbəcərlə bağlı xüsusi qətnaməsi var. 

AZƏRTAC xəbər verir ki, bunu 
Azərbaycan Prezidentinin köməkçisi– 
Prezident Administrasiyasının xarici 
siyasət məsələləri şöbəsinin müdi-
ri Hikmət Hacıyev  noyabrın 15-də 
keçirilən brifinqdə bildirib.

Prezidentin köməkçisi bildi-

rib ki, Kəlbəcərdə mülki əhalinin 
məskunlaşdırılması tamamilə qanunsuz 
xarakter daşıyır. Ona görə orada olan 
hər hansı bir mülkiyyətin heç bir hüquqi 
qüvvəsi yoxdur.

“Ərazini tərk edən ermənilər 
Kəlbəcərdəki mülki obyektləri yandı-

rır, bu, xarici medianın görüntülərində 
də əksini tapır. Ermənilər ətraf mühitə 
və mülki obyektlərə ziyan vururlar. 
Ətraf mühitə vurulan zərərin, ekoloji 
terrorun qarşısı alınmalıdır. Ərazidə 
inşa edilmiş tikililər də qeyri-qanunidir. 
Son məqamda da bu ərazilərin işğal-
dan azad edilməsi prosesində maddi 
mədəniyyət abidələrinə zərərlərin vurul-
ması həyata keçirilir, – deyə Prezidentin 
köməkçisi qeyd edib.  

Ermənistanın Kəlbəcərdən çıxması da 
vandalizm aktları ilə müşahidə olunur

AZƏRTAC xəbər verir 
ki, bu sözləri Azərbaycan 
Prezidentinin köməkçisi – 
Prezident  Administrasiyasının 
xarici siyasət məsələləri 
şöbəsinin müdiri Hikmət 
Hacıyev  noyabrın 15-də 
keçirilən brifinqdə söyləyib.

“Ağdamda Tiqranakert 
adlandırdıqları ərazidə 
qanunsuz arxeoloji qazıntı-
lar aparırdılar. Bu qazıntılar 

zamanı əldə edilənlərin 
Ermənistana aparılma-
sı cəhdləri də var. Bu, 
beynəlxalq qanunların pozul-

masıdır. Azərbaycanın işğal 
olunmuş ərazilərində maddi-
mədəni irsi talan edən də 
Ermənistan olub. Biz işğal 

olunmuş ərazilərdə maddi 
mədəniyyət abidələrinə, 
xüsusən məscidlərinə vuru-
lan zərərləri görürük, hətta 
məscidlərdə donuzlar saxla-
nılıb. Daha ətraflı araşdırma-
lardan sonra Ermənistanın 
barbar əməllərinin nəticələri 
bir daha özünü büruzə 
verəcək”, – deyə Prezidentin 
köməkçisi qeyd edib.

Ermənistanın Kəlbəcərdən çıxması da van-
dalizm aktları ilə müşahidə olunmaqdadır. 
Ərazilərimizin işğaldan azad edilməsi prosesində 
son məqamda da maddi mədəniyyət abidələrinə 
zərərlərin vurulması həyata keçirilir. 

Britaniya parlamentinin Lordlar Palatasının  
bir qrup üzvü “The Times” qəzetinə ərazi bütövlüyü 
prinsipinin üstünlüyünü izah edən məktub göndərib

Xalqların öz müqəddəratını təyinetmə hüququ Azərbaycanın Qarabağ bölgəsində 
yaşayan ermənilərə münasibətdə birtərəfli sesessiya formasında tətbiq edilə bilməz

Həmin məktuba cavab olaraq Lordlar 
Palatasının regionun tarixini daha dərindən 
bilən başqa bir qrup üzvü “The Times” 
qəzetinə regionun gələcəyinin xalqların 
öz müqəddəratını təyin etməsi prinsipi ilə 
müəyyən edilməsinin, sadəcə, mümkün-
süz olduğunu izah edən məktub göndərib. 
Təəssüf ki, qəzet tərəfindən dərc olunmayan 
məktubda aşağıdakılar qeyd olunur:

“Biz Lordlar Palatasından olan bir qrup 
həmkarımızın 5 noyabr tarixində dərc olun-
muş məktubu ilə razı  deyilik. Unutmama-
lıyıq ki, Qarabağ Azərbaycanın beynəlxalq 
səviyyədə tanınmış ərazisidir. BMT 
Təhlükəsizlik Şurasının 1993-cü ildə qəbul 
edilmiş dörd qətnaməsi (822, 853, 874, 884) 
Qarabağı Azərbaycanın tərkib hissəsi kimi 

tanıyır. Bu qətnamələrdə erməni qoşunları-
nın Qarabağdan çıxarılması tələb olunurdu 
və bu tələb hələ də yerinə yetirilməyib. 

Xalqların öz müqəddəratını təyinetmə 
hüququ Azərbaycanın Qarabağ bölgəsində 
yaşayan ermənilərə münasibətdə birtərəfli 
sesessiya formasında tətbiq edilə bilməz. 
Bölgədəki ermənilər 1992-ci ildə 
müstəqillik tələb edən zaman artıq 1991-
ci ildə qurulmuş Ermənistan Respublikası 
mövcud idi. Buna görə də Ermənistan öz 
müqəddəratını təyinetmə hüququndan artıq 
istifadə edib və beləliklə, Azərbaycanın 
beynəlxalq səviyyədə tanınmış ərazilərində 
ikinci erməni dövləti yarada bilməz.

Unutmamalıyıq ki, Qarabağda yaşayan 
ermənilərin birtərəfli şəkildə müstəqillik 

elan etməsindən sonra yüz minlərlə 
azərbaycanlı ərazidən qaçmalı olub və bu 
günədək məcburi köçkün kimi yaşayır.

Ən əsası, beynəlxalq sənədlər (məsələn, 
1945-ci il BMT Nizamnaməsinin 1-ci 
fəsli və 1975-ci il Helsinki Yekun Aktı) 
təsdiqləyir ki, öz müqəddəratını təyin etmək 
iddiaları beynəlxalq hüququn dövlətlərin 
suverenliyinə və ərazi bütövlüyünə qarşı 
güc tətbiqindən istifadənin qadağan edilməsi 
kimi təməl prinsiplərininin – Jus Cogenlərin 
–  kobud şəkildə pozulması ilə müşahidə 
olunduqda təmin edilə bilməz. Hesab edirik 
ki, regionda sülhün bərqərar olması və 
əziyyətlərə son qoyulmasına təcili ehtiyac 
var, lakin buna öz müqəddəratını təyinetmə 
prinsipi ilə nail olmaq mümkün deyil”. 

Məktubu Lord Şeyx, Lord Brus, Lord 
Evans, Baronessa Uddin və Baronessa Hü-
seyin-Ece imzalayıblar.

Aynurə TAĞIYEVA,  
AZƏRTAC-ın xüsusi müxbiri

London

Noyabrın 5-də “The Times” qəzeti Britaniya parlamentinin 
Lordlar Palatasının bir qrup üzvünün Cənubi Qafqaz tarixində 
baş verən hadisələrin kontekstini təhrif etməyə və bununla 
ərazi bütövlüyü prinsipinin üstünlüyünə xələl gətirməyə cəhd 
edən məktubunu dərc edib.

Baş Prokurorluq: Ermənistanın 
təxribatları nəticəsində 94 mülki 

şəxs həlak olub, 414 nəfər yaralanıb
 � Azərbaycan Respublikasının Baş Prokurorluğu 

Ermənistanın təxribatları nəticəsində sentyabrın 27-dən noyabrın 
16-dək dinc əhaliyə qarşı törədilmiş cinayətlərin statistikasını 
təqdim edib.

Baş Prokurorluğun mətbuat 
xidmətindən AZƏRTAC-a bildiriblər ki, 
Ermənistan silahlı qüvvələrinin yaşayış 
məntəqələrimizi ağır artilleriya qurğu-
larından və raket sistemlərindən atəşə 

tutması nəticəsində mülki şəxslərdən 94 
nəfər həlak olub, 414 nəfər xəsarət alıb. 
Bundan başqa, Ermənistan ordusunun 
intensiv ağır artilleriya və raket atəşi 
nəticəsində 3410 ev, 120 çoxmənzilli 

yaşayış binası və 512 mülki obyekt 
yararsız vəziyyətə düşüb.

Azərbaycan və Türkiyə xarici işlər nazirləri 
arasında telefon danışığı olub

 � Noyabrın 16-da 
Azərbaycanın Xarici İşlər 
naziri Ceyhun Bayramovun 
Türkiyənin Xarici İşlər naziri 
Mövlud Çavuşoğlu arasında 
telefon danışığı olub.

Xarici İşlər Nazirliyinin Mətbuat 
Xidməti İdarəsindən AZƏRTAC-a 
bildiriblər ki, nazirlər bölgədəki son 
vəziyyəti, o cümlədən, üçtərəfli 
bəyanatın həyata keçirilməsi, 
 razılaşmadan irəli gələn bir sıra 
məsələlər, eləcə də humanitar xa-
rakterli məsələlərin həlli ilə bağlı fikir 
mübadiləsi aparıblar.

Tərəflər, habelə qarşılıqlı maraq 
doğuran digər məsələləri müzakirə 
ediblər.

General-mayor Hüseyn Mahmudov: 
Azərbaycan Ordusunun qüvvələri  Kəlbəcərə 
hərəkət etmək üçün tam hazır vəziyyətdədir

 �  Azərbaycan, Rusiya və Ermənistan rəhbərləri tərəfindən 
imzalanmış bəyanata əsasən planlaşdırılan Kəlbəcərin təhvil 
verilməsinə paralel olaraq, oraya yerləşdiriləcək Azərbaycan 
Ordusunun hissələri və qüvvələri rayon ərazisinə hərəkət etmək 
üçün tam hazır vəziyyətdədir.

AZƏRTAC xəbər verir ki, bunu 
noyabrın 15-də keçirilər brifinqdə 
Müdafiə Nazirliyinin Beynəlxalq Hərbi 
Əməkdaşlıq İdarəsinin rəisi general-ma-
yor Hüseyn Mahmudov deyib. 

General-mayor bildirib ki, 
Azərbaycan Ordusunun mühəndis 
qoşunları tərəfindən Kəlbəcərə biti-
şik olan və bu günədək ordumuzun 
nəzarətindəki ərazilər minalardan 
təmizlənib. 

Kəlbəcər rayonunun ərazisinə və 
əvvəlcədən müəyyənləşdirilmiş post 
və məntəqələrə hərəkət əsasən iki 
istiqamətdən – Göygöl və Daşkəsəndən 

həyata keçiriləcək. Kəlbəcərə daxil 
olacaq qüvvələrimiz, ilk növbədə, 
Azərbaycan–Ermənistan dövlət sərhədi 
və Qarabağ ərazisində sülhməramlılar 

tərəfindən yaradılmış nəzarət 
məntəqələri boyunca yerləşdiriləcək.

Hüseyn Mahmudov vurğulayıb ki, 
Azərbaycan Müdafiə Nazirliyi yüksək 
texnologiyaya malikdir və biz prosesi 
diqqətlə izləyirik. Heç bir təxribata yol 
verilmir. Brifinqdə göstərilən videodan 
göründüyü kimi, bir neçə kilometr uzun-
luğunda avtomobil karvanları hərəkət 
edir. Yol çox dar olduğu üçün bu proses 
ləngiyir. Əsas məqsədimiz prosesi 
diqqətlə izləmək və yaranmış vəziyyət 
barədə tam dəqiq məlumatı ictimaiyyətə 
çatdırmaqdır.

O bildirib ki, ermənilər işğal altın-
dakı əraziləri tərk edərkən binaları, 
meşələri yandırır, öz postlarını dağıdır. 
Bu, bir daha onların əsl iç üzünü dünya 
ictimaiyyətinə göstərir. Biz bu proseslərə 
nəzarət edirik. 

Gürcü dini icmasının sədri: Azərbaycanda xristianların 
dini-mədəni abidələri dövlət tərəfindən qorunur

Bu sözləri  AZƏRTAC-ın 
bölgə müxbirinə 
müsahibəsində Qax rayonunun 
Qaxingiloy kənd “Müqəddəs 
Georgi” kilsəsinin gürcü-pra-
voslav xristian dini icmasının 
sədri İaqo Kasiaşvili söyləyib.

İcma sədri bildirib ki, 
XVIII əsrin sonlarında inşa 
edilmiş bu ibadətgahda dini 
ayinlərin icrası üçün hər cür 
şərait yaradılıb. Ötən əsrin 

sonlarında kilsə əsaslı təmir 
və bərpa olunub. Burada il 
ərzində müxtəlif dini bayramlar 
keçirilir, dini ayinlər icra olunur. 
Bu bayramlarda icmanın bütün 
üzvləri iştirak edir, kilsədə 
şam yandırırlar. Kilsə yerli 
əhəmiyyətli tarixi abidə kimi 
dövlət tərəfindən qorunur.

Ermənilərin Qarabağ 
torpağındakı Azərbaycan 
xalqına məxsus qədim tarixə 

malik dini-mədəni abidələrə, 
məscidlərə olan düşmən 
münasibətindən təəssüf hissi 
keçirdiyini bildirən icma sədri 
deyib: “Dini ibadət yerlərini, 
ziyarətgahları dağıtmaq, 
məscidlərdə heyvan sax-
lamaq günahdır. Tanrının 
evlərinə, insanların pənah 

gətirdiyi dini ocaqlara bu 
cür münasibət vəhşilikdir. 
Tanrı belələrini mütləq 
cəzalandıracaq, necə ki, indi 
cəzalandırır. Biz gürcülər bu 
ölkənin vətəndaşı olaraq, 
Azərbaycan dövlətini, xalqını 
bu haqq işində hər zaman 
dəstəkləyirik”.

Azərbaycan çoxmillətli, tolerant ölkədir. Burada müxtəlif dinlərin, 
millətlərin nümayəndələri bir yerdə dostluq və qardaşlıq şəraitində 
yaşayırlar. Azsaylı xalqların, etnik qrupların milli-mədəni dəyərlərinin 
qorunmasına həmişə böyük diqqət yetirilir. Azərbaycanın hər yerində 
olduğu kimi, Qax rayonunda da xristian abidələri, ibadət yerləri, 
kilsələr dövlət tərəfindən mühafizə edilir, qorunur. Rayonda yaşayan 
gürcülər digər azsaylı xalqlar kimi, cəmiyyətin ayrılmaz bir hissəsidir. 
Azərbaycanın əldə etdiyi uğurlar bizi də sevindirir. Azərbaycan 
Ordusunun Ali Baş Komandan İlham Əliyevin rəhbərliyi ilə Vətən 
müharibəsində qazandığı tarixi qələbəni ürəkdən alqışlayırıq.

AZƏRBAYCAN  RESPUBLİKASI  
NAZİRLƏR  KABİNETİNİN  QƏRARI

№ 448       Bakı şəhəri, 14 noyabr 2020-ci il

“Malların ixrac qeydi ilə satışı Qaydası”nın təsdiq edilməsi 
haqqında

“Azərbaycan Respublikasının Vergi Məcəlləsində dəyişiklik 
edilməsi haqqında” Azərbaycan Respublikasının 2020-ci il 8 may 
tarixli 90-VIQD nömrəli Qanununun tətbiqi barədə” Azərbaycan 
Respublikası Prezidentinin 2020-ci il 2 iyun tarixli 1047 nömrəli 

Fərmanının 2.1-ci bəndinin icrasını təmin etmək məqsədilə 
Azərbaycan Respublikasının Nazirlər Kabineti qərara alır:

“Malların ixrac qeydi ilə satışı qaydası” təsdiq edilsin (əlavə 
olunur). 

Əli ƏSƏDOV 
 Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

